Lectio Divina
fuq il-Vanġelu tal-Ħadd
It-Tielet Ħadd tal-Għid
[bookmark: _Hlk181027582]Sena A
Lq 24: 13-35

v.13 Dak in-nhar stess fl-ewwel jum tal-ġimgħa, ġara li tnejn mid-dixxipli kienu sejrin lejn raħal jismu Għemmaws, xi sittin stadju bogħod minn Ġerusalemm, jitħaddtu bejniethom fuq kull ma kien ġara. Huma u jitħaddtu u jitkixxfu bejniethom, Ġesù nnifsu resaq lejhom u baqa’ miexi magħhom.  

Filgħodu kmieni n-nisa huma u sejrin ħdejn il-qabar kienu tħaddtu bejniethom dwar min seta’ jġerbilhom il-ġebla (ara Mk 16,3); issa, dawn iż-żewġ dixxipli jitħaddtu bejniethom fuq li ġara, mhux huma u sejrin lejn il-qabar, iżda huma u jitbiegħdu minnu. Il-mixja tagħhom aktar milli ġeografika tesprimi l-qagħda interjuri tagħhom. Id-diskors ta’ bejniethom huwa wieħed magħluq fih innifsu, u li ma jwassalx            għall-verità. Il-verb ἐγγίσας (engisas) juri kif għal darb’oħra huwa Kristu li jieħu l-inizjattiva.

v. 16 Imma għajnejhom kellhom xi jżommhom u ma setgħux jagħrfuh.

Luqa juri kif id-dixxipli ma setgħux jagħrfu lil Ġesù minn rajhom, la b’għajnejhom u lanqas bil-fehma tagħhom (ara 9,45 u 18,34), u b’hekk iħejji lill-qarrej għall-bżonn ta’ intervent divin li jurihom lil “dak” li huma kienu jafu. Ġesù ma jħallihomx jagħrfuh minnufih, għax irid iwassalhom gradwalment biex jifhmu permezz ta’ żewġ kriterji essenzjali l-preżenza ġdida tiegħu: l-Iskrittura u l-qsim tal-ħobż. Barra minn hekk, il-fatt li ma jingħarafx minnufih mhuwiex biss frott in-nuqqas ta’ fidi, imma wkoll frott l-istat ġdid tal-ġisem tiegħu, glorjuż, trasfigurat u rxuxtat.             Fil-misteru tal-qawmien mill-imwiet jinżera’ ġisem li jitħassar, iqum ġisem li ma jitħassarx, jinżera’ fil-għajb, iqum fil-ġieħ; jinżera’ fid-dgħufija, iqum fis-saħħa; jinżera’ ġisem naturali, iqum ġisem spiritwali; jekk hemm ġisem naturali hemm ukoll ġisem spiritwali (1 Kor 15,42-44).

V.17 U hu qalilhom, “X’intom tgħidu bejnietkom intom u miexja?” U huma waqfu, b’ħarsa ta’ niket fuq wiċċhom.  

Din l-ewwel mistoqsija ta’ Ġesù għandha mill-ewwel mistoqsija ta’ Alla, “Fejn int?” (Ġen 3,9) li fl-Għeden dwiet f’widnejn tnejn oħra. Fiż-żewġ każijiet, il-mistoqsija ma tagħmilx sens, għaliex la Alla u l-anqas Ġesù m’għandhom bżonn li jisimgħu      l-aħħar aħbarijiet. Għalhekk l-iskop tal-mistoqsija mhuwiex dak informattiv, iżda formattiv u redentiv. L-istess waqfa b’niket tagħhom turi stat interjuri ta’ paralisi: u bħal Adam, ser joħorġu fil-beraħ il-konfużjoni u l-biża’ tagħhom.


V.18 Imbagħad wieħed minnhom, jismu Kleofa, wieġeb u qallu, “Int waħdek il-barrani f’Ġerusalemm li ma tafx x’ġara hemmhekk f’dawn il-jiem?” 
Ħadd ma jagħraf lil Ġesù rxuxtat mill-ewwel: il-Maddalena ħasbitu l-ġardinar      (Ġw 20,15); dawn id-dixxipli paradossalment lil dak li hu ċ-ċentru tal-ġrajja jarawh bħala barrani; oħrajn ser jaħsbuh xi fantażma (24,37); u fuq ix-xatt il-baħar ta’ Tiberija lanqas biss jagħrfuh (Ġw 21,4). 

V.19a “X’ġara?” staqsiehom Ġesù. 

Din it-tieni mistoqsija ser tnissel atteġġament tajjeb fid-dixxipli, biex ikunu jistgħu jilqgħu lil Ġesù: kont barrani u lqajtuni (Mt 25,35). Hija mistoqsija li ser twassal         għall-verità u gradwalment, Ġesù minn ‘barrani’ isir ‘il-mistieden’ (v.29) u mbagħad ‘il-Mulej’ (v.34). 

v.19b-24 Qalulu, “Dak li ġara lil Ġesù ta’ Nazaret, li kien profeta setgħan fl-għemil u fil-kliem quddiem Alla u quddiem il-poplu kollu, 20kif il-qassisin il-kbar u l-kapijiet tagħna tawh f’idejn il-gvernatur biex ikun ikkundannat għall-mewt u sallbuh. 21Aħna konna nittamaw li hu kien dak li kellu jifdi lil Israel, iżda issa, fuq kollox, ġa għaddew tlitt ijiem minn dawn il-grajja! 22Issa wkoll xi wħud min-nisa tagħna ħasduna, għax marru kmieni ħdejn il-qabar u 23l-katavru tiegħu ma sabuhx; ġew igħidu wkoll li dehrulhom xi anġli li qalulhom li hu ħaj. 24Imbagħad marru ħdejn il-qabar xi wħud minn tagħna u sabu kollox kif kienu qalu n-nisa, imma lilu ma rawhx!”

Id-dixxipli kienu raw f’Ġesù profeta qawwi fil-kliem u fl-għemil, bħal Mosè (ara Atti 7,22), iżda ma waslux biex jagħrfuh bħala l-Mulej; għalhekk dan l-ispeci ta’ kredu tagħhom jibqa’ parzjali u mhux komplut (ara 9,20). L-ispjega tagħhom turi mhux biss x’kienu jafu dwaru, imma wkoll il-limitu tal-għarfien tagħhom: Ġesù għalihom qisu biss figura kbira oħra tal-passat, aktar milli l-Irxoxt: ħaj u preżenti.  Il-verb ἠλπίζομεν (ēlpizomen) jesprimi kemm it-tama li kellhom issa tidher mitlufa. It-tama tagħhom kienet marbuta ma’ aspettattivi messjaniċi limitati,     mal-fidwa ta’ Ġerusalemm mistennija minn bosta oħrajn (ara 2,25.38; Ġw 4,19.25), minkejja l-wegħdiet li Alla kien diġà beda jwettaq meta żar u feda l-poplu tiegħu (ara 1,54.68). Anke quddiem ix-xhieda tan-nisa u tal-qabar vojt (ara Ġw 20,3-10), xorta waħda jibqgħu ma jaslux għall-fidi: jaraw il-fatti, “imma lilu ma rawhx”.        Il-qagħda tagħhom tixbaħ lil dik deskritta mill-profeta: stennew id-dawl u sabu     d-dlam, u għalhekk jitfixklu bħal għomja (ara Is 59,9-10). Madankollu lil hinn      mill-għama tagħhom, il-Mulej jibqa’ l-Feddej fidil, li ma jitlaqx lill-poplu tiegħu, imma jerġa’ jiġbru u jħenn għalih b’imħabba dejjiema (ara Is 54,5-8).

V.25 Qalilhom Ġesù, “Kemm intom boloh u tqal biex temmnu kulma qalu l-profeti! 

Luqa jorbot il-moħħ, l-att ta’ fidi u l-għarfien tal-Iskrittura ma’ xulxin. Il-moħħ imtaqqal tad-dixxipli m’għandux ħila jemmen; għandu minn tal-mogħdija, jew minn tal-art kollha blat, inkella tal-art kollha xewk, li lkoll kemm huma, min għal raġuni u min għal oħra, il-Kelma li nżergħet fihom ma tagħmilx frott (ara Mk 4,13). 




V.26-27 U ma kellux il-Messija jbati dan kollu u hekk jidħol fil-glorja tiegħu? U beda minn Mosè u l-profeti kollha jfissrilhom kulma kien hemm fl-Iskrittura fuqu. 

Il-verb - δει (dei) kellu - turi li l-Passjoni u l-mewt ma kienux inċident, imma parti mill-pjan ta’ Alla. Ġesù jispjega l-Iskrittura biex juri li Hu ċ-ċavetta tal-qari tagħha (ara Salm 22; Is 53). Il-bżonn ta’ dan it-tifsir, ġej ukoll mill-fatt li l-imgħallmin tal-liġi, profeziji bħal dawk ta’ Isaija li jitkellmu mis-sofferenzi tal-Qaddej tal-Mulej, mhux biss ma kienux jispjegawhom iżda warrbuhom għal ġenb, għax kienu jarawhom b’għajn ħażina. Dak li Ġesù jagħmel ma’ dawn id-dixxipli, Filippu jagħmlu mal-ewnuku Etijopu tul it-triq minn Ġerusalemm għal Gaża, meta dan staqsieh, “Kif nista’ nifhem jekk xi ħadd ma jurinix?” (Atti 8,31).

v.28 Meta qorbu lejn ir-raħal fejn kienu sejrin hu għamel tabirruħu li kien se jibqa’ sejjer aktar ‘il bogħod. 

Ġesù jilgħabha ta’ barrani sal-aħħar. Wara li fetħilhom moħħhom għat-tifsir         tal-Iskrittura u wriehom kemm ma kienx barrani għal li ġara, imiss issa lilhom, mhux tant li jiftħulu l-bieb ta’ darhom daqskemm dak ta’ ħajjithom,“Ara jiena       fil-bieb u qiegħed inħabbat; jekk xi ħadd jismagħni u jiftaħli l-bieb, jiena nidħol għandu u niekol miegħu u hu jiekol miegħi” (Apk 3,20).

v.29 Iżda huma ġegħluh jibqa’ magħhom u qalulu, “Ibqa’ magħna, għax issa sar ħafna ħin u l-jum wasal biex jintemm.” Imbagħad daħal biex joqgħod magħhom.

Din hija t-talba tal-Knisja. Il-lejl li ġej jissimbolizza d-dlam tal-prova, imma wkoll       il-bidu ta’ preżenza ġdida (ara Ġw 15,4).

v.30 U waqt li kien fuq il-mejda magħhom, qabad il-ħobż, qal il-barka, qasmu u tahulhom. 

Dawn huma kollha verbi ewkaristiċi. L-għarfien ma jsir matul it-triq imma hawnhekk, issa fil-ġest tal-qsim tal-ħobż (ara t-tkattir tal-ħobż Ġw 6,11.26; l-aħħar ċena Mt 26,26; Mk 14,22; 22,19; kif ukoll 1 Kor 11,23-26).

v.31 Imbagħad infetħulhom għajnejhom u għarfuh, iżda hu għab minn quddiemhom. 

Luqa jorbot ukoll ma’ xulxin l-għajnejn, il-qalb, l-att ta’ mħabba u l-qsim tal-ħobż. Kif Ġesù jċarrat il-velu u l-għata minn quddiem għajnejn id-dixxipli, tinkixef imħabbtu għalihom. Din il-viżjoni ma ttulx. Hekk kif tgħib tibda taħdem fid-dixxipli       l-fidi. Il-preżenza tiegħu issa hija ġdida: mhux aktar viżibbli, imma reali                   fis-Sagrament u fil-fidi: “aħna ngħixu bil-fidi u mhux bil-viżjoni” (2 Kor 5,7); għalhekk “Henjin dawk li ma rawx u emmnu” (Ġw 20,28).

v.32 U wieħed lill-ieħor bdew igħidu, “Ma kinitx imkebbsa qalbna ġewwa fina huwa u jkellimna fit-triq u jfissrilna l-Iskrittura?”

Il-qalb mħeġġa hija sinjal li l-Kelma tkun qed taħdem; bħal Ġeremija, li jħoss il-Kelma bħal nar jaqbad ġewwa fih (ara Ġer 20,9).



v.33-35 Dak il-ħin stess qamu u reġgħu lura Ġerusalemm. Hemm sabu l-Ħdax u ‘l sħabhom miġbura flimkien u dawn qalulhom, “Il-Mulej qam tassew u deher lil Xmun!” U huma wkoll tarrfulhom x’kien ġralhom fit-triq, u kif kienu għarfuh fil-qsim tal-ħobż. 

Il-laqgħa mal-Irxoxt tibdel lid-dixxipli kompletament, twassal għall-għaqda u          l-missjoni, u kważi b’ġirja waħda bħalma għamlu n-nisa (ara Mk 16, 8), imorru lura Ġerusalemm għand id-dixxipli l-oħra. Mill-qagħda mnikkta li kienu jinsabu fiha jieħdu l-qagħda tal-qawmien, ta’ min hu ħaj, il-qagħda: ta’ min iħabbar il-ġid, ta’ min ixandar is-sliem, ta’ min iħabbar ir-riżq, ta’ min ixandar is-salvazzjoni (ara Is 52, 7, 8). Il-verb fl-attiv tal-qawmien ἀναστάντες (anastantes), juri li d-dixxipli diġà qed jieħdu sehem mill-ħajja l-ġdida. Huma jsiru xhieda ta’ dak li raw u għexu (ara Atti 1,8).


